
D’ Amis hänn sich gar nit gschoont

si sinn die erschte uf em Mond

dert het dr Armstrong d Fahne ghisst

und e Foti gmacht das mes nid vergisst

doch frogt me sich nach fuffzig Joor

isch das denn wirglig woor

d Kinder lernes au no hit,

dass es dr Maa uf em Mond au git

doch s’git Lyt die sages ganz bestimmt,

dass die Mondlandig gar nit stimmt

sy behaupte si isch numme insziniert

doch die maischte blybe fasziniert

doch kennt mes nomol versueche das schadet nit

und schiggt dr Trump mit dr Rageete mit

är kennt denn dobe blybe und d Gschicht wyter draage

denn syg ehrlich uf dr Ärde ka dä jo kein erdraage

doch är isch nit dr ainzig wo’s so isch

kasch syy und luege wo grad bysch

doch me hets sich scho dra gwohnt

s läbe viel zviel hinter em Mond

au an dr Fasnacht hesch so s’gfyyl

s Comite bestimmi vyyl zvyyl

denn kasch mache was de wotsch

bim Comité do blybsch dr Dotsch

doch unseri Junge däne gfalls

ob uff em Mond oder uff dr uff Pfalz

die Zämmegherigkeit sott doch immer so sy

egal wo, ob z Lieschtel oder z’ Basel am Rhy

doch het me sich scho stark dra gwohnt

und läbt lieber wyter hinter em Mond

doch während em schryybe stell i fescht

uf em Mond hets wenig Gescht

zwelf Maa syn dert obe gsy ha i vernoo

doch alli hän dr Mond wiider verloo

jetzt probieri no wyter z sueche

und due fir das no Google bsueche

dert find i jetzt alles ibere Mond

aber nyt iber ebber wo dert wohnt

dert liis i das als mänge frieh ufstoot

wenn sich dr Mond zaigt ganz bluet root

bi so Saich macht e Männge mit

doch ich mach das sicher nit

aber aimol im Joor duet me z’ Basel frieh ufstoo

und duet am Morgestraich zämme Yystoo !!

denn isch, kai Bewohner uff em Mond no wichtig

denn mache mr drei Daag Fasnacht und zwar richtig

drumm thanget no vom Mond jetzt Kraft

und blybet drey Daag guet im Saft

